
SOALAN-SOALAN LISAN 
MESYUARAT PERTAMA TAHUN KEEMPAT 

DEWAN NEGERI YANG KELIMA BELAS PERAK DARUL RIDZUAN 
 

PERSIDANGAN KETIGA 
16 APRIL 2026 (KHAMIS) 

 
1. YB ENCIK AZMAN BIN NOH (PENGKALAN BAHARU) 

 
Projek Ladang Hutan merupakan satu langkah yang sangat efisen bagi 
mendapatkan hasil hutan setelah harga kayu tidak ada harga di pasaran 
sekarang. Adakah Kerajaan Negeri merancang untuk membuka lagi ladang 
ladang hutan didalam hutan simpan Negeri Perak? 
 

2. YB  DR. MOHAMAD YUSRI BIN BAKIR (AYER KUNING) 
 

Kerajaan Negeri Perak telah melaksanakan pelbagai program bantuan khusus 
bagi membantu golongan B40 dan miskin tegar keluar daripada kitaran 
kemiskinan. Namun, realitinya masih ramai rakyat yang layak dan memerlukan 
bantuan terus tercicir daripada manfaat program sedia ada. Keadaan ini 
menimbulkan persoalan sama ada pendekatan dan keutamaan kerajaan negeri 
benar-benar mencukupi serta tersasar daripada skala sebenar keperluan rakyat 
di lapangan. 
 
a) Bagaimanakah Kerajaan Negeri memastikan golongan yang benar-benar 

memerlukan tidak tercicir akibat kekangan peruntukan program? 
 
b) Apakah indikator atau ukuran yang digunakan oleh kerajaan negeri untuk 

menilai keberkesanan program-program tersebut? 
 
c) Bagaimanakah Kerajaan Negeri memastikan penilaian keberkesanan ini dibuat 
    secara telus dan tidak sekadar bersandarkan laporan di atas kertas? 
 

3. YB ENCIK MOHD AKMAL BIN KAMARUDIN ( SELAMA ) 
 
Banyak aduan telah diterima berkaitan isu kacau ganggu monyet di beberapa 
kawasan dalam Negeri Perak. Masalah ini melibatkan gangguan terhadap 
kediaman, kerosakan tanaman serta ancaman kepada ternakan, sekali gus 
menimbulkan keresahan dalam kalangan petani, penternak dan masyarakat 
setempat. Sehubungan itu, apakah perancangan pihak kerajaan dalam 
menangani isu kacau ganggu haiwan liar seperti monyet ini secara lebih 
berkesan? 

 
4. YB PUAN WONG MAY ING (PANTAI REMIS) 

 
Berkaitan dengan isu penipuan dalam talian di Negeri Perak yang semakin serius, 
sila jelaskan keadaan keseluruhan mangsa yang terlibat, jumlah kerugian yang 
dialami, serta jenis-jenis penipuan yang paling kerap berlaku. Dalam masa yang 
sama, apakah pelan tindakan jangka pendek dan jangka panjang kerajaan negeri 
untuk mengurangkan kadar kejadian penipuan dalam talian secara berkesan? 

5. YB ENCIK CHAW KAM FOON ( MENGLEMBU) 
 
ISU BULI 
 
a) Apakah perancangan dan pelaksanaan Kerajaan Negeri untuk menangani isu 

buli yang sedang berlaku di institusi pendidikan di Perak? 
 
b) Apakah program-program Kerajaan Negeri yang telah dilaksanakan di Perak 

untuk membanteras isu buli di sekolah dan institusi Pendidikan? 
 

6. YB ENCIK MOHAMAD FAKHRUDDIN BIN ABDUL AZIZ ( KAMUNTING ) 
 
JAMBATAN BOMBA DAN PENYELAMAT MALAYSIA (JBPM) 
 
i. Minta Kerajaan Negeri nyatakan peruntukan yang diterima bagi 

penyelengaraan kuarters JBPM? 
 

ii. Minta Kerajaan Negeri nyatakan status terkini pembinaan Balai Baharu 
Simpang, Taiping? 

 
iii. Adakah Kerajaan Negeri ada menyediakan peruntukan kepada Pasukan 

Bomba Sukarela (PBS) ? 
 
7. YB PUAN KOO HAAI YEN ( KERANJI ) 

 
Isu masa menunggu Prosedur Endoskopi dan Pengesanan Awal Kanser.  
 
i. Sila nyatakan purata masa menunggu bagi pesakit untuk menjalani prosedur 

endoskopi (OGDS dan kolonoskopi) di hospital Kerajaan Negeri Perak, 
khususnya bagi kes rujukan dari kawasan Kampar dan Keranji. 

ii. Apakah langkah proaktif yang sedang dan akan diambil oleh kerajaan negeri 
untuk mengurangkan tempoh menunggu tersebut bagi memastikan rawatan 
segera dapat diberikan? 

iii. Bagaimanakah Kerajaan Negeri bercadang untuk meningkatkan keberkesanan 
program saringan pengesanan awal kanser dalam kalangan penduduk luar 
bandar bagi meningkatkan kadar kelangsungan hidup pesakit? 

 
8. YB ENCIK JASON NG THIEN YEONG ( ASTAKA ) 
 

Apakah usaha Kerajaan Negeri dalam membanteras pencurian eletrik untuk 
aktiviti Bitcoin Mining yang semakin berleluasa dan telah menjejaskan bekalan 
eletrik kepada pengguna-pengguna yang lain? Apakah tindakan undang-undang 
yang akan diambil terhadap pemilik mesin Bitcoin yang jelas menggunakan eletrik 
yang dicuri, selain daripada tindakan terhadap pemilik premis yang dijadikan 
sebagai kambing hitam? 

9. YB DATO’ ZAINOL FADZI BIN PAHARUDIN (SUNGAI MANIK) 
 
Setiap kali tiba musim menuai,Isu potongan pemutuan padi yang tinggi, dilaporkan 
mencecah 24 hingga 65, membebankan pesawah kerana mengurangkan 
pendapatan bersih hasil tuaian. Pesawah mendakwa kadar potongan meningkat 
ketara berbanding musim lalu. Apakah Kerajaan telah menetapkan mekanisme 
seragam dan adil bagi mengelakkan pengilang membuat potongan sewenang-
wenangnya terhadap hasil tuaian? 
 

10. YB PUAN BAVANI A/P VERAIAH ( MALIM NAWAR ) 
 
isu Pembuangan Sampah Haram dan Kebersihan Awam 
Isu pembuangan sampah haram masih dilaporkan berlaku di beberapa lokasi 
dalam Kampar dan memberi kesan kepada kebersihan persekitaran serta 
kesihatan awam. Keadaan ini juga menjejaskan imej kawasan dan kualiti hidup 
penduduk setempat sekiranya tidak ditangani secara berkesan. Oleh itu, langkah 
penguatkuasaan dan pencegahan yang lebih menyeluruh amat diperlukan. 
 
a) Berapakah jumlah lokasi 'hotspot' pembuangan sampah haram yang telah 
dikenal pasti di Kampar setakat ini? 
 
b) Apakah langkah penguatkuasaan yang telah dilaksanakan oleh pihak berkuasa 
tempatan, dan sejauh mana keberkesanannya dalam mengurangkan kes 
berulang? 
 

11. YB ENCIK MUHAMMAD FAISAL BIN ABDUL RAHMAN ( TRONG ) 
 
Aktiviti pengkuarian di beberapa kawasan di negeri termasuk di Trong Perak 
menimbulkan kebimbangan terhadap kesan alam sekitar serta keselamatan 
komuniti berhampiran. Apakah langkah Kerajaan Negeri bagi memastikan aktiviti 
kuari dikawal secara lestari?  

 
12. YB ENCIK CHOONG SHIN HENG ( CHENDERIANG) 

 
Jambatan di Kampung Batu Melintang Tapah.  
 
a) Apakah status penyelenggaraan jambatan di Kampung Batu Melintang Tapah? 
 
b) Adakah kerajaan negeri bercadang membina jambatan baharu bagi menjamin 

keselamatan penduduk?  
 

13. YB ENCIK ONG SENG GUAN (POKOK ASSAM) 
 
Ketidaktentuan ekonomi global serta krisis antarabangsa telah memberi kesan 
kepada rantaian bekalan, harga komoditi dan kos sara hidup. 
 
a) Apakah impak langsung krisis ekonomi global terhadap ekonomi Negeri Perak, 

khususnya dari segi pelaburan dan kos sara hidup rakyat? 

b) Apakah langkah segera yang diambil oleh Kerajaan Negeri untuk 
mengurangkan beban rakyat serta membantu perniagaan tempatan 
menghadapi tekanan ekonomi semasa? 

 
c) Apakah strategi jangka sederhana dan panjang Kerajaan Negeri bagi 

memastikan ekonomi negeri kekal berdaya tahan dalam menghadapi 
ketidaktentuan ekonomi global? 

 
14. YB ENCIK TIW TEE SIANG (TRONOH ) 

 
Negeri Perak telah ada satu program pengangkutan bas yang baik daripada 
kerajaan persekutuan. Apakah perancangan Kerajaan Negeri untuk mengkaji 
semula semua laluan bas awam yang sedia ada bagi meningkatkan kadar 
penumpang mengikut pembangunan sektor perumahan dan komersial? 

 
15. YB TUAN SYED LUKMAN HAKIM BIN SYED MOHD ZIN ( CHENDEROH ) 

 
Minta Kerajaan Negeri nyatakan peruntukan yang diterima bagi penyelengaraan 
kuarters JBPM ? 
 
Minta Kerajaan Negeri nyatakan jumlah pili bomba sedia ada dan perancangan 
pemasangan pili bomba baru ? 
 
Minta Kerajaan Negeri nyatakan bilangan Pasukan Bomba Sukarela (PBS) di 
Negeri Perak. 
 

16. YB PUAN WONG MAY ING ( PANTAI REMIS ) 
 
Peperangan di rantau Timur Tengah telah memberi kesan yang ketara serta 
menimbulkan ketidaktentuan kepada ekonomi global. Dalam konteks ini, 
bagaimanakah Kerajaan Negeri akan menangani cabaran ekonomi luar yang 
sedang berlaku? Dari aspek ekonomi hingga kepada jaminan kebajikan rakyat, 
apakah langkah-langkah khusus yang akan diambil oleh Kerajaan Negeri bagi 
memastikan kehidupan rakyat tidak terkesan secara keterlaluan serta 
mengekalkan kestabilan sosial dan ekonomi? 

 
17. YB ENCIK CHEAH POU HIAN ( JELAPANG ) 

 
Di bawah agenda pengukuhan kelestarian alam sekitar dalam Pelan Perak 
Sejahtera 2030, adakah Kerajaan Negeri mempunyai pelan yang sistematik untuk 
meningkatkan kebersihan dan penghijauan di bahagian bahu jalan serta 
pembahagi jalan utama di negeri ini, bagi memperindah landskap bandar dan 
mengurangkan masalah longgokan sampah? 
 
Adakah Kerajaan Negeri telah mewujudkan mekanisme penyelenggaraan berkala 
serta menetapkan pihak yang bertanggungjawab bagi memastikan usaha 
pembersihan dan penghijauan di bahu jalan serta pembahagi jalan dapat 
dilaksanakan secara berterusan? 
 

18. YB PUAN SALINA BINTI SAMSUDIN ( BEHRANG ) 

Apakah tahap kesiapsiagaan Kerajaan Negeri Perak dalam memastikan 
keterjaminan bekalan makanan, bahan api termasuk petrol, diesel dan gas 
memasak, serta keperluan asas rakyat sekiranya berlaku gangguan rantaian 
bekalan global akibat konflik antarabangsa? 

 
19. YB ENCIK BERHANUDIN BIN AHMAD (MANONG) 

 
Banjir kilat merupakan isu yang sering berlaku khususnya di kawasan bandar dan 
penempatan padat. Ia merupakan bencana yang semakin kerap berlaku. Sistem 
perparitan tidak mencukupi, pembangunan tidak terkawal dan perancangan 
bandar tidak menyeluruh merupakan antara punca utama berlakunya banjir kilat.  
 
a) Adakah Kerajaan memantau secara menyeluruh dan sistematik projek-projek 

pembangunan di sesuatu bandar? 
 
b) Apakah tindakan yang boleh diambil oleh kerajaan kepada pemaju atau individu 

yang melanggar syarat-syarat pembangunan yang ditetapkan oleh PBT? 
 

20. YB PUAN WONG CHAI YI ( SIMPANG PULAI ) 
 

Status Projek PAPAN 3 dan Pelaksanaan Selepas Penghentian Projek 
 
1. Apakah status terkini projek Loji Rawatan Kumbahan Serantau dan Rangkaian 
Paip Pembetungan (PAPAN 3) di Ipoh setelah projek ini dihentikan sejak kira-kira 
tiga tahun yang lalu? 
 
2. Apakah faktor utama yang menyebabkan projek ini dihentikan, dan apakah 
tindakan yang telah diambil oleh kerajaan atau agensi berkaitan bagi 
menyelesaikan isu tersebut? 
 
3. Apakah pelan tindakan kerajaan bagi meneruskan semula atau menggantikan 
projek ini, termasuk jangka masa pelaksanaan, implikasi kos tambahan? 
 

21. YB CIK JENNY CHOY TSI JEN ( SIMPANG PULAI ) 
 

Pelancongan Kesihatan 
 
a. Apakah dasar, pelan strategik serta hala tuju Kerajaan Negeri Perak dalam 

membangunkan sektor pelancongan kesihatan sebagai salah satu pemacu 
ekonomi negeri, khususnya di bandar seperti Ipoh yang mempunyai 
kemudahan hospital swasta dan kepakaran perubatan? 

b. Apakah tahap kesiapsiagaan fasiliti kesihatan di Perak, termasuk hospital 
swasta dan awam untuk menampung peningkatan pesakit antarabangsa 
tanpa menjejaskan akses rakyat tempatan kepada perkhidmatan kesihatan? 

c. Apakah inisiatif promosi dan kerjasama strategik yang telah dan akan 
dilaksanakan oleh Kerajaan Negeri bersama agensi seperti Malaysia 
Healthcare Travel Council (MHTC) bagi menarik pelancong kesihatan ke 
Perak? 

 


